Монгол Улсын Их Хурлын долоо дахь удаагийн сонгуулиар 

байгуулагдсан Улсын Их Хурлын анхдугаар чуулганы Байгаль орчин, хүнс, хөдөө аж ахуйн байнгын хорооны 2016 оны 8 дугаар сарын 03-ны өдөр /Лхагва гараг/-ийн хуралдааны гар тэмдэглэл

Байгаль орчин, хүнс, хөдөө аж ахуйн байнгын хорооны дарга Ц.Гарамжав ирц, хэлэлцэх асуудлын дарааллыг танилцуулж, хуралдааныг даргалав.


Ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 14 цаг 55 минутад Төрийн ордны “Их эзэн Чингис хаан танхим”-д эхлэв. 

Чөлөөтэй: Б.Бат-Эрдэнэ, Х.Болорчулуун, С.Жавхлан, Я.Санжмятав, Я.Содбаатар, А.Сүхбат, Г.Тэмүүлэн;


Эмнэлгийн чөлөөтэй: Д.Мурат;

Тасалсан: Д.Эрдэнэбат.

Нэг. Агаарын бохирдлыг бууруулах асуудлын дэд хорооны даргыг сонгох тухай асуудал

Хэлэлцэж буй асуудалтай холбогдуулан Байгаль орчин, хүнс, хөдөө аж ахуйн байнгын хорооны ажлын албаны ахлах зөвлөх Д.Энхбат, зөвлөх Б.Баярмаа нар байлцав. 

Агаарын бохирдлыг бууруулах асуудлын дэд хорооны даргад Улсын Их Хурлын гишүүн Батжаргалын Батзоригийн нэрийг дэвшүүлснийг Байгаль орчин, хүнс, хөдөө аж ахуйн байнгын хорооны дарга Ц.Гарамжав танилцуулав. 

Улсын Их Хурлын гишүүн Х.Баделхан, Г.Мөнхцэцэг, Ж.Бат-Эрдэнэ, Л.Элдэв-Очир, Б.Саранчимэг нар  үг хэлэв. 

Ц.Гарамжав: - Агаарын бохирдлыг бууруулах асуудлын дэд хорооны даргад Улсын Их Хурлын гишүүн Батжаргалын Батзоригийг сонгох нь зүйтэй гэсэн саналыг дэмжье гэсэн санал хураалт явуулъя. 

Зөвшөөрсөн:
10


Татгалзсан:

0


Бүгд:


10

100 хувийн саналаар дэмжигдлээ.

Ц.Гарамжав: - Агаарын бохирдлыг бууруулах асуудлын дэд хорооны даргаар Улсын Их Хурлын гишүүн Батжаргалын Батзоригийг сонгосугай гэсэн Байнгын хорооны тогтоолын төслийг баталъя гэсэн санал хураалт явуулъя.

Зөвшөөрсөн:
10


Татгалзсан:

0


Бүгд:


10

100 хувийн саналаар Байнгын хорооны тогтоол батлагдлаа.

Хуралдаан 15 минут үргэлжилж, 19 гишүүнээс 10 гишүүн ирж, 52.6 хувийн ирцтэйгээр 15 цаг 10 минутад өндөрлөв.

Тэмдэглэлтэй танилцсан: 


БАЙГАЛЬ ОРЧИН, ХҮНС, 


ХӨДӨӨ АЖ АХУЙН 


БАЙНГЫН ХОРООНЫ 


ДАРГА 







Ц.ГАРАМЖАВ

Тэмдэглэл хөтөлсөн: 


ПРОТОКОЛЫН АЛБАНЫ 


ШИНЖЭЭЧ







Ц.АЛТАН-ОД
МОНГОЛ УЛСЫН ИХ ХУРЛЫН 

ДОЛОО ДАХЬ УДААГИЙН СОНГУУЛИАР БАЙГУУЛАГДСАН 

УЛСЫН ИХ ХУРЛЫН АНХДУГААР ЧУУЛГАНЫ 

БАЙГАЛЬ ОРЧИН, ХҮНС, ХӨДӨӨ АЖ АХУЙН БАЙНГЫН ХОРООНЫ 

2016 ОНЫ 8 ДУГААР САРЫН 03-НЫ ӨДӨР /ЛХАГВА ГАРАГ/-ИЙН ХУРАЛДААНЫ ДЭЛГЭРЭНГҮЙ

ТЭМДЭГЛЭЛ

Хуралдаан 14 цаг 55 минутад эхлэв.

Ц.Гарамжав: - Байгаль орчин, хүнс, хөдөө аж ахуйн байнгын хорооны 2016 оны 8 дугаар сарын 03-ны ээлжит хуралдаан эхлэхэд бэлэн боллоо. Гишүүдийн ирцийн байдал 52.6 хүрсэн тул энэ өдрийн хуралдааныг нээснийг мэдэгдэж байна. 

Энэ өдрийн хуралдаанаар бид нар Байгаль орчин, хүнс, хөдөө аж ахуйн байнгын хорооны дэргэд Агаарын бохирдлыг бууруулах тухай дэд хороо байгуулах тухай авч хэлэлцэнэ. Дэд хорооны даргыг томилох тухай. Бид нар дэд хороогоо байгуулсан. Энэ Агаарын бохирдлыг бууруулах дэд хорооны даргыг өнөөдөр томилох тухай, сонгох тухай авч хэлэлцэнэ. Өөр саналтай гишүүд байна уу? Хэлэлцэх асуудлаар саналтай гишүүд байна уу? За байхгүй байна. Хэлэлцэх асуудлаа баталлаа. 

Агаарын бохирдлыг бууруулах асуудлын дэд хорооны даргыг сонгох тухай асуудалдаа оръё. Агаарын бохирдлыг бууруулах дэд хорооны даргад Улсын Их Хурлын гишүүн Батжаргалын Батзоригийн нэрийг дэвшүүлж байгаа. Одоо Батжаргалын Батзоригийг дэвшүүлж байгаа. Энэнээс өөр нэр дэвшүүлэх саналтай гишүүд байвал нэрлэж болно. Саналаа хэлнэ үү? Байхгүй бол саналаа тасаллаа. 

Байгаль орчин, хүнс, хөдөө аж ахуйн байнгын хорооны дэргэдэх Агаарын бохирдлыг бууруулах дэд хорооны даргад нэр дэвшиж байгаа Батжаргал овогтой Батзоригийн намтар түүхийг танилцуулъя. 

Батжаргал овогтой Батзориг 1973-1983 онд 10 жилийн 6 дугаар сургуулийг төгссөн. Чехословак Улсад хөнгөн үйлдвэрийн сургуулийг эсгүүрчин, зохион бүтээгчээр 1983-1987 онд суралцаж төгссөн. Удирдлагын академи, бизнесийн удирдлагыг 1997 онд төгссөн. Хөдөө аж ахуйн эдийн засагч, санхүүчээр 1999-2001 онд суралцаж төгссөн. Америкийн Нэгдсэн Улсын Вашигтон Ди Си Дэлхийн банкны Хөгжиж буй зах зээлийн орон дахь орон сууцны санхүүжилт, бодлого, зохицуулалтын асуудлаар 2003 онд суралцсан. Докторантын зэрэгтэй. 2005 онд хамгаалсан юм байна. Докторант суралцаж байгаа юм байна. Тийм ээ. Докторантад суралцаж байна. 

Туршлагаараа бол ямар боловсон хүчин бэ гэдгийг одоо ярилцъя. Савхин жижиг эдлэлийн үйлдвэрт мастераар 1989-1992 онд ажиллаж байсан байна. “Зэвэг” хоршооллын даргаар 1992-1999 онд ажилласан байна. *Кёкүшюзан хөгжил* сан төрийн бус байгууллагад гүйцэтгэх захирлаар 1999-2008 онд ажилласан байна. Нийслэлийн иргэдийн Төлөөлөгчдийн Хурлын тэргүүлэгчээр 2004-2012 онд ажилласан юм байна. Баянзүрх дүүргийн Засаг даргаар 2008-2012 онд ажиллаж байсан. Хөдөө аж ахуйн яамны дэд сайдаар 2015 онд ажиллаж байсан. Ингээд 2016 онд Улсын Их Хурлын гишүүнээр сонгогдоод ажиллаж байгаа. 

Нэр дэвшигчээс асуух асуулт, санал байна уу? Кнопоо дардаа. Гишүүд ээ. За Х.Баделхан гишүүн байна. Өөр гишүүн байна уу? За тэгвэл юугаа тасалъя. Х.Баделхан гишүүн саналаа хэлье. Үгээ хэлье. Нэг явчих уу даа. Санал, асуулт, үг. Тэгэх үү? За тэгье. 

Х.Баделхан: - За баярлалаа. Их зөв хүнийг дэвшүүлж байна гэж би бодоод байгаа. Өөр дэвшүүлсэн байх бол би Б.Батзориг гишүүний нэрийг дэвшүүлээд бас өрсөлдүүлье гэж бодож байсан. Яагаад гэвэл энэ манай хотын амьдралыг бол маш сайн мэдэж байгаа. Засаг даргаар ажиллаж байсан. Жинхэнэ утаан дотор байсан хүн л дээ. Энэ зовлонг сайн мэдэх байх. 

Тэгэхээр зүгээр миний санал бол ер нь энэ Улаанбаатар хотын нэг номерын асуудал шүү дээ. Агаарын бохирдол бол. За энэ агаарын бохирдлын талаар бол ер нь миний мэдэхэд би хөдөөнөөс нүүж ирснээс хойш ер нь жил болгон яригдаад, жил болгон энд асар их хэмжээний мөнгө хуваарилагдаж байгаа. Төсөвт мөнгө тавьж байгаа. Төсвийн гадуур бол төслийн шугамаар бас маш их мөнгө ирж байгаа. Эднийг одоо зарцуулаад янз бүрийн төсөл хэрэгжээд өнөөдөр хүрч байгаа үр дүн бол тун бага байна. Тийм учраас миний санал ер нь урд өмнө нь хэрэгжиж байсан төсөл, тэгээд зарцуулсан төсвийн үр дүнг нэг шалгуулаад. Эхний ээлжиндээ. Тэрний үр дүнг энэ дэд хороогоор бас яривал зүгээр байна гэсэн ийм санал байна. 

За анхаарал тавьсанд баярлалаа. Таны ажилд амжилт хүсье. 

Ц.Гарамжав: - Х.Баделхан гишүүнд баярлалаа. Г.Мөнхцэцэг гишүүн санал хэлье гэсэн. Саналтай байна. Г.Мөнхцэцэг гишүүний микрофоныг өгнө үү. 

Г.Мөнхцэцэг: - Б.Батзориг гишүүнд бас амжилт хүсч байна. Зөв хүнээ бас олоод тавьчихлаа гэж ингэж харж байна. Тэгээд бид нар энэ агаарын бохирдол гэхээр зөвхөн нийслэлийн хүрээнд, нийслэлийн хэмжээнд ингэж ойлгоод байдаг. Гэтэл энэнээс бас хөдөө орон нутагт, ялангуяа энэ говь нутагт бол одоо энэ агаарын бохирдол чимээгүйгээр ийм дайн шиг явж байгаа гэдгийг бас хэлмээр байгаа юм. Яагаад гэвэл энэ хөрсний бохирдолтоос үүдээд, энэ цөлжилтөөс үүдээд ерөөсөө хаврын цагтаа бол манай говь тал бол тэр чигтээ бас ийм агаарын өөрчлөлтөд орчихдог л доо. Тэгэхээр энийг бас агаарын бохирдолт гэж ард түмэн өөрөө бас үзээд байдаг. 

Тэгэхээр энэ цөлжилттэй холбоотойгоор энэ агаарт өөр бас нэг тийм бохирдлууд үүсээд байдаг. Энийг бас анхааралдаа аваарай. Энэ тал дээр бас хамтарч ажиллана гэж ингэж бодож байна. 

Тэгээд танд бас амжилт хүсье. 

Ц.Гарамжав: - Г.Мөнхцэцэг гишүүндээ баярлалаа. Ж.Бат-Эрдэнэ гишүүн үгээ хэлье. Ж.Бат-Эрдэнэ гишүүний микрофоныг нээчихье. Өнөөдөртөө ямар ч байсан бид нарт цаг байгаа учраас гишүүдийнхээ саналыг сонсчихъё. 100 хувь асуулт асууж, саналаа хэлчихье. 

Ж.Бат-Эрдэнэ: - За баярлалаа. Б.Батзоригтоо бас амжилт хүсье. 

Энэ агаарын бохирдолтой тэмцэх одоо Засгийн газар болгон дээр л ажиллаж байдаг, Ерөнхийлөгчийн дэргэд ажиллаж байдаг олон ийм юу байдаг л даа. Хороо, холбоо. Тэгээд хамгийн сүүлд одоо энэ Ерөнхийлөгчийн дэргэд ажиллаж байсан энэ холбоо маань яг юу болж байгаа юм. Энэтэй бас уялдуулж ажиллаасай гэж хүсээд байна. Нэгд. Яаж уялдах юм бол. Нэг талаасаа асуулт болж байгаа байх. 

Хоёрдугаарт, сая Г.Мөнхцэцэг гишүүн хэллээ. Ер нь бол их олон утгаар нь харж байх ёстой. Наад зах нь гэхэд гэр хорооллыг, ер нь гэр хорооллоос гарч байгаа утаа шүү дээ ер нь агаарын бохирдол гэдэг маань. Цаана нь бол хэдэн яах вэ яндан байгаа байх. Ганц нэгэн тийм жижиг оврын зуухнууд байж байгаа байх. Гэхдээ энийг ихэсгэж байгаа гэр хорооллын нүүдэл, Улаанбаатар хот руу орж ирж байгаа нүүдэл. Нэгдүгээрт. Хоёрдугаарт, энийг зогсоох. Гуравдугаарт, энэ нөгөө нэг орон нутгийг хотжуулах, орон нутгийн сумдыг хөгжүүлэх, аймгийг тохижуулах, тэгж байж нүүдэл нь зогсох энэ тэр гээд нэлээн том хүрээгээр бас нэлээн харсан нь дээр байдаг байхаа гэж бодож байгаа шүү. Тэгээд энэ тал дээр нь бас та анхаараарай гэж хүсч байна. За баярлалаа. 

Ц.Гарамжав: - Л.Элдэв-Очир гишүүн саналаа хэлье, үгээ хэлье, асуултаа асууя гэсэн. За ер нь хэдүүлээ жаахан горимоо. Өөр горимтой явчихлаа шүү. 

Л.Элдэв-Очир: - Б.Батзоригтоо одоо амжилт хүсье. Энэ чинь одоо зөв хүн дэвшсэн байна гэж манай гишүүд хэлж байна. Тэгэхээр одоо зөв хүн дэвшсэн байна. 

Улаанбаатар хотын агаарын бохирдлын асуудал бол үнэхээр одоо хүнд асуудал. Төсөв мөнгө их зарцуулдаг. Хэл аманд их өртдөг. Тэгээд одоо үр дүн нь гардаггүй. Сүүлийн үеийн мэдээллээр бол одоо судалгаа, шинжилгээнийх нь байгууллагууд болохоороо утааны хэмжээ бол буураагүй хор нь буурсан гээд ингээд яриад байдаг. Би зүгээр мэдээж одоо судалгааны баг, мэргэжлийн хүмүүс байгаа болохоор тэд нарын дүгнэлтэд итгэж байгаа л даа. Үнэхээр одоо хэмжээ нь буураагүй юмаа гэхэд хор нь багассан байж магадгүй. Маш олон тэрбум төгрөг зарцуулсан. Итгэж байгаа. 

Нөгөө талд хөдөө орон нутагт нөгөө жинхэнэ хортой утгаар амьсгалдаг ард түмэн бол одоо байж байна. Аймгийн төвүүдийн жижиг, дунд оврын уурын зуухнууд, нам даралтын уурын зуухнууд. Энэ бол жинхэнэ нөгөө хортой утааг үйлдвэрлэдэг ийм л үйлдвэрлэл бий болчихсон. Улаанбаатарынхан агаартаа хордож үхэх гээд байгаа л гээд байдаг. Яг яс юм нь дээрээ бол Улаанбаатарын агаарынх нь бохирдол, хорынх нь хэмжээ багассан гэж ойлгож байгаа. Хөдөө орон нутагт бол жинхэнэ ард иргэд, ялангуяа аймгийн төвд төвлөрсөн газруудад бол жинхэнэ хортой утаагаар амьсгалж байгаа. 

Энэ дээр мэдээж засгаас арга хэмжээ авч нэлээд хэдэн аймгийн төвүүдэд, 5, 6 аймгийн төвүүдэд одоо дулааны станц барина гэсэн том төслүүд явагдаж байгаа. Энэ төслүүд одоо мэдээж хэрэгжиж эхлэх байх. Гэхдээ хөрөнгө санхүүгийн хомсдолтой ийм үед бол одоо бүх төслүүдийг нэгэн зэрэг хийчихнэ гэж байхгүй. Тийм болохоор энэ төслүүд дээр одоо танай манай Байнгын хороо, дэд хороо бас нэлээн анхаарч ажиллах нь зүйтэй байх. Мэдээж даргын хувьд бол одоо та бас санаачилга гаргаж энэ төслүүдийг одоо дэмжиж өгөөрэй. Ялангуяа Баянхонгор аймагт бол одоо ирэх жилээс энэ дулааны станцын ажлыг эхлүүлэх гэж байгаа. Энэ дээр одоо дэмжиж ажиллаж өгөөрэй гэж танаас хүсэх байна. Амжилт хүсье. 

Ц.Гарамжав: - Б.Саранчимэг гишүүн үг хэлье. Саналаа бас хэлье. 

Б.Саранчимэг: - Б.Батзоригтоо баяр хүргэе. Дэмжиж байна. Тэгэхээр агаарын бохирдол гэдэг бол өнөөдөр үнэхээр одоо бас Улаанбаатар хот төдийгүй бас орон нутгийн хэмжээнд ч гэсэн ийм хүнд асуудал болчихоод байгаа. Тэгэхээр бид нар өнөөдөр ямар байсныг ямар болгосон бэ гэдгийг бас үр дүнтэй гаргаж ирэхийн тулд ажлуудаа их төлөвлөөд, одоо энэ хорооныхоо, дэд хорооныхоо гишүүдийнхээ оролцоог илүү их хангасан энэ ажлуудыг хийгээсэй гэж хүсч байна. 

Нөгөөтэйгүүр Улаанбаатар хотын иргэдийн Хурлын Төлөөлөгч дээр бас мөнгө тавигдаад л, хот дээр мөнгө тавигдаад явдаг. Их Хуралтайгаа ерөөсөө уялдаа холбоогүй ажилладаг. Тэгэхээр та өөрөө одоо иргэдийн Хурлын Төлөөлөгч байсан юм чинь энэ ажлаа хоттойгоо бас уяад ингээд хамтраад ажиллавал илүү их дөхөмтэй болов уу гэж бодож байна. Тэгээд тодорхой ажлуудад чинь сайхан дэмжиж хамарч ажиллана. Амжилт хүсье. 

Ц.Гарамжав: - За гишүүд. Өөр санал хэлэх гишүүн байхгүй байна. Тийм ээ. 

Ер нь бол манай гишүүд бид нар хэдүүлээ Байгаль орчин, хүнс, хөдөө аж ахуйн байнгын хороогоо байгуулаад, шинээр байгуулаад одоо 3 дахь хуралдаанаа хийж байна. Тэгээд хэдүүлээ дэг журмаа барьж явах нь зүйтэй. Нэгэнт бид нар одоо Улсын Их Хурлын гишүүн, парламентын гишүүд болсон учраас нэлээн дэгтэй, журамтай. Жишээлбэл одоо Байнгын хорооны дарга асуулт асууж, санал хэлэх гишүүн байна уу гэх тэр үед бид нар нэрээ өгч тэр дээр юугаа дуусгах ёстой юм байна хэдүүлээ. Тэрийгээ анхаарч тэгээд санал асуухаа ингээд энийгээ дуусгах ёстой. 

Харин өнөөдөр аз болоход бид нар цагтай байгаа учраас хэрвээ ямар нэгэн чуулган давхацсан, үргэлжилсэн үед бол бид нар горимоо зөрчиж байна гэдгийг анхаараарай. Ингээд гишүүд маань. 

Ер нь манай Хүнс, хөдөө аж ахуй, байгаль орчны энэ байнгын хороо маань өргөн асуудлыг хариуцаж байгаа. Монгол Улсын маань, Улаанбаатар хотын маань, одоо нийтдээ эх орныхоо, улс орныхоо хөрсний бохирдол, агаарын бохирдол, усны бохирдол, мөн одоо хүнсний аюулгүй байдал. Тийм ээ. Хүнсний байдал. Дээр нь одоо хөдөө аж ахуй гэсэн Монгол Улсын маань хамгийн том салбарын бодлогыг бид нар хариуцаж тодорхойлох ёстой ийм үүрэгтэй болоод байгаа учраас манай гишүүд одоо энэ дээр нэлээн бодолтой, саналтай байх шиг байна. Тэгээд энэ 4 жил бид нар, ер нь өмнөх 4 жилээс нэлээн ахицтай, далайцтай. Ялангуяа энэ Агаарын бохирдлыг бууруулах дэд хороон дээр нэлээн далайцтай, урагштай ажил хийгээсэй гэж би одоо аминдаа одоо өөрийн зүгээс бодож байгаа юм. 

Энэ агаарын бохирдлыг бууруулах, хөрсний бохирдлыг бууруулах дээр олон улсын байгууллагуудаас дүн шинжилгээ хийгээд эхэлсэн. Нэлээн гамшгийн байдалд хүрсэн байгаа гэсэн дүгнэлтүүд, судалгаанууд түрүүчээсээ нэлээн их гарсан байгаа. 

Түрүүн гишүүд ярьж байна. Олон тэрбум төгрөг энэ агаарын бохирдлыг бууруулахад зориулсан байгаа. Өмнөх жилүүдэд. Гэтэл одоо үр дүн бас яасан юм бол. Энэ дээр одоо Агаарын бохирдлыг бууруулах дэд хорооны дарга маань анхаарч урьдах жилүүдэд ямар хэмжээний хөрөнгө мөнгө зарцуулсан юм. Төсвийн мөнгөнөөс. Энэ маань үр дүн нь ямар байсан юм гэдгийг бас нэг тайлан маягаар бид нарт дараагийн хуралдаанаас эхлээд танилцуулж өгвөл бас зүйтэй байна. 

Тэгээд энэ агаарын бохирдол болоод ялангуяа Улаанбаатар хотын хөрсний бохирдол бүр их хүнд хэлбэрт орсон. Тэр хортой аммони[ammonium]  гэдэг бодис гэдэг бол ерөөсөө гэр хорооллын хөрсний 98.0 хувьд илэрч байгаа. Энэ ерөөсөө аймшгийн байдалд хүрсэн. Тэгээд тэнд байгаа одоо хүүхдүүд, эх үрсийн эрүүл мэнд энэ одоо нэлээн хэлмэгдлийн байдалд орж байгаа нь бол энэ агаар, хөрсний бохирдолтой холбоотой байна гэсэн дүгнэлт, судалгаанууд илрээд байгаа шүү дээ. Тэгээд энэ дээр бид нар бол өөрсдөө энэ 4 жилд, одоо цаашдаа ч гэсэн анхаарч тэгээд нэлээн үр дүнтэй ажлууд хийх хэрэгтэй байгаа бид нар. Ахицтай. 

Тэгээд энэний тулд бид нар яах юм. Энэ агаарын бохирдлыг мэдээж хэрэг одоо гал түлүүлэхгүй байна гэж байхгүй. Тэгэхээр одоо шинэ техник, технологиуд ямар байна. Энийг бууруулсан улс орнуудын туршлагыг судалж хэрэгжүүлэх тал дээр гишүүд маань анхааралтай ажиллая гэж ингэж уриалмаар байна. 

За ингээд өөр санал, үг хэлэх гишүүн байхгүй бол саналаа тасалъя. Одоо Байгаль орчин, хүнс, хөдөө аж ахуйн байнгын хорооны дэргэдэх Агаарын бохирдлыг бууруулах дэд хорооны даргаар Улсын Их Хурлын гишүүн Батжаргалын Батзоригийг сонгох саналаар, дэмжье гэсэн томьёоллоор саналаа хураая. Гишүүд саналаа өгнө үү. 

Өнөөдрийн Байгаль орчин, хүнс, хөдөө аж ахуйн байнгын хорооны хуралдаанд 10 гишүүн оролцож, 100.0 хувийн саналаар одоо Агаарын бохирдлыг бууруулах дэд хорооны даргаар Батжаргалын Батзоригийг саналаа өгч сонголоо. 

Ингээд тогтоолыг танилцуулъя. Тогтоолын төслийг. Байнгын хорооны тогтоол. Дэд хорооны даргыг сонгох тухай. 

Монгол Улсын Их Хурлын тухай хуулийн 24 дүгээр зүйлийн 24.9, 24.10 дахь хэсэг, Монгол Улсын Их Хурлын чуулганы хуралдааны дэгийн тухай хуулийн 15 дугаар зүйлийн 15.5 дахь хэсэг, санал хураалтын дүнг үндэслэн Байгаль орчин, хүнс, хөдөө аж ахуйн байнгын хорооноос ТОГТООХ нь: 

Агаарын бохирдлыг бууруулах асуудлыг дэд хорооны даргаар Улсын Их Хурлын гишүүн Батжаргалын Батзоригийг сонгосугай. 

Байгаль орчин, хүнс, хөдөө аж ахуйн байнгын хорооны Ц.Гарамжав. 

За тогтоолын төслийг баталъя гэсэн гишүүд саналаа өгнө үү. Санал хураалт. 

Ингээд санал хураалтад гишүүд, 10 гишүүн оролцож, 100.0 хувийн саналтайгаар тогтоолын төслийг баталлаа. 

Ингээд Байгаль орчин, хүнс, хөдөө аж ахуйн байнгын хорооны дэргэдэх Агаарын бохирдлыг бууруулах дэд хорооны даргаар сонгогдсон Улсын Их Хурлын гишүүн Батжаргалын Батзоригтоо ажлын амжилт хүсье. За баярлалаа. 

Өнөөдрийн Байгаль орчин, хүнс, хөдөө аж ахуйн байнгын хорооны хуралдаан өндөрлөж байна. 

Хуралдаан 15 минут үргэлжилж, 15 цаг 10 минутад өндөрлөв.

Дууны бичлэгээс буулгасан:

ПРОТОКОЛЫН АЛБАНЫ 

ШИНЖЭЭЧ

